
Boshlang‘ich ta’lim – ta’limning poydevori deb bejiz aytilmagan.  O‘quvchilarning 

kelajakda komil inson bo‘lib voyaga yetishini ta’minlovchi muhim bosqich hisoblanadi. 

Yurtimizda boshlang‘ich ta’limni rivojlantirish borasida qator yutuqlarga erishildi. 

Jumladan, boshlang‘ich ta’lim bosqichi uchun zamon talablariga javob beradigan yangi 

davlat ta’lim standartlari, o‘quv dasturi, shu jumladan, darsliklarning multimedia ilovalari, 

darsliklar va o‘quv qo‘llanmalari ishlab chiqilib, amaliyotga joriy etildi. Ilg‘or pedagogik 

texnologiyalar va o‘qitishning interfaol usullaridan keng foydalanilmoqda. 

Modernizatsiyalashgan ta’lim talablariga muvofiq tarzda yangilangan “Boshlang‘ich ta’lim 

konsepsiyasi”da ta’kidlanishicha, “Shaxsga yo‘naltirilgan hamda kompetensiyaviy 

yondashuvga asoslangan boshlang‘ich ta’lim jamiyat taraqqiyoti bilan baravar rivojlanib, 

takomillashib boruvchi ta’lim nazariyasiga tayangan holda muntazam tarzda 

rivojlantiriladi va shaxsni jamiyat talablari asosida yuksaltirishga xizmat qiladi”. 

Shuningdek, mazkur konsepsiyaning 6-bandida ta’lim jarayoniga innovatsion pedagogik 

texnologiyalarni va axborot-kommunikatsiya texnologiyalarini tatbiq etishning 

mexanizmlari ko‘rsatilib, boshlang‘ich ta’limni takomillashtirishda ilg‘or pedagogik va 

mediata’lim texnologiyalarining o‘rni ko‘rsatib o‘tilgan. Shunga ko‘ra maqsadimiz — 

boshlang‘ich ta’limning sifatini jahon talablari darajasiga ko‘tarishga erishish, bo‘shliqlarni 

aniqlash va to‘ldirishdir. Bu ishlarni samarali amalga oshirishda boshlang‘ich sinf 

o‘qituvchisining yuqori kasbiy salohiyati va ma’lumot darajasi, bolalar psixologiyasi hamda 

hozirgi zamon boshlang‘ich ta’lim metodikasini chuqur bilishi muhim ahamiyat kasb etadi.  

O‘qituvchi, dars jarayoni - ta’lim-tarbiyaga uzluksiz, muayan maqsadga 

yo‘naltirilganligi, unda barkamol shaxsni shakllantirishga alohida e’tibor qaratilganligi 

hamda pedagogik jarayonning asosiy maqsadi barkamol inson shaxsini tarbiyalab voyaga 

yetkazishdan iboratligini unutmasligi kerak. Bugun yurtimiz zamonaviy taraqqiyot yo‘lida 

shiddat bilan rivojlanib borayotgan bir davrda kelajagimiz davomchilari bo‘lgan 

yoshlarning ijodiy g‘oyalari va ijodkorligini har tomonlama qo‘llab-quvvatlash, ularning 

bilim, ko‘nikma va malakalarini shakllantirish hamda ilg‘or xorijiy tajribalar, xalqaro mezon 

va talablar asosida baholash tizimini takomillashtirish, shu yo‘lda xalqaro tajribalarni 

o‘rganish, mavjud tizimni har tomonlama qiyosiy tahlil qilish, tegishli yo‘nalishdagi xalqaro 

va xorijiy tashkilotlar, ilmiy tadqiqot muassasalari bilan yaqindan hamkorlik qilish muhim 

ahamiyatga egadir. Ta’lim sifati va samaradorligini oshirish yo‘lida xorijiy ilg‘or tajribalarni 

o‘rganish, xalqaro standartlar talablarining joriy etilishi muhim ahamiyatga ega. Bu 

borada O‘zbekiston Respublikasida qo‘yilayotgan amaliy qadamlarga xalq ta’limi tizimida 

ta’lim sifatini baholash sohasidagi xalqaro tadqiqotlarning tashkil etilishi to‘g‘risida 

hukumat qarorining qabul qilinishi Ta’lim sohasidagi yutuqlarni baholash xalqaro 

assotsiatsiyasidek (IEA-International Association for the Evaluation of Educational 

Achiyevement) nufuzli tashkilot bilan hamkorlik aloqalarining yo‘lga qo‘yilishini misol 

sifatida keltirish mumkin. 

So‘ngi yillarda mamlakatimiz ta’lim tizimida xususan boshlang’ich ta’limda keng 

qamrovli ijobiy ishlar amalga oshirildi. Ta’lim sifatini oshirish uchta eng asosiy 

tarmoqlarning birdek takomillashuviga bog‘liq bo‘lib, ular umumta’lim muassasalarining 

moddiy texnika bazasini rivojlantirish, uni o‘quv metodik adabiyotlar bilan ta’minlash, 

o‘quv jarayonida zamonaviy pedagogik va axborot texnologiyalarni tadbiq etishdan 

iborat. Boshlang‘ich ta’limda zamonaviy pedagogik va axborot texnologiyalarni qo‘llashda 

o‘qituvchining didaktik o‘quv materiali, dars ishlanmalari kabilar kiradi. Ta’lim tizimida 

ilg‘or xalqaro tajriba va jamiyatning zamonaviy talablariga muvofiq sifatli ta’lim olish 

imkoniyatlarini yaratish, xalq ta’limi muassasalarining moddiy-texnik bazasini 

mustahkamlash va byudjetdan mablag‘ bilan ta’minlashning samaradorligini oshirish, 

yoshlar ta’lim-tarbiyasi uchun qo‘shimcha sharoitlar yaratishga qaratilgan chora-

tadbirlarni amalga ooshirish bo‘yicha izchil islohotlar amalga oshirilmoqda. Shu bilan birga 

umumiy o‘rta ta’lim muassasalarining mavjud holati ularning faoliyatidagi tizimli 

muammolar va kamchiliklarni tezkor bartaraf etish mexanizmlarini yaratish, qishloq va 



 

shahar maktablarining moddiy-texnik ta’minoti va ta’lim berish sifatidagi tafovutni 

qisqartirish hamda o‘quvchi-yoshlarning ta’lim olishlari uchun teng sharoitlar yaratish 

zarurligini ko‘rsatmoqda. 

PISA – o‘quvchilarni ta’limiy yutuqlarini baholash xalqaro dasturi; PIRLS –matnni 

o‘qish va tushunish darajasini aniqlovchi xalqaro tadqiqot; TIMSS – maktabda 

matematika va aniq fanlar sifatini tadqiq qiluvchi xalqaro monitoring; TALIS – turli 

mamlakatlarda tashkil etiladigan pedagogik jarayonlarning xalqaro qiyosiy tahliliga 

asoslangan tadqiqot - kabi bir qator xalqaro dasturlar mavjud bo‘lib, ular rivojlangan 

davlatlardagi ta’lim sifatini yanada oshirishdagi mezon sifatida keng qo‘llanilmoqda. 

PISA (inglizcha - Programme for International Student Assessment) – turli 

davlatlarda 15 yoshli o‘quvchilarning savodxonligini (o‘qish, matematika, tabiiy fanlar) 

hamda bilimlarini amaliyotda qo‘llash qobiliyatini baholovchi dastur. Bu dastur 3 yilda bir 

marotaba o‘tkaziladi. Dastlab 1997-yilda ishlab chiqilgan va 2000-yilda birinchi marta 

qo‘llanilgan. PISAda o‘quvchilarning bilim sifati monitoringi 5 ta yo‘nalish bo‘yicha 

aniqlanadi. 

Har besh yilda o‘tkaziladigan PIRLS dasturi 4-sinf o‘quvchilarining o‘qish 

savodxonligini xalqaro darajada baholaydi. 2016-yildan boshlab qo‘shimcha tanlov 

asosida PIRLS tizimi joriy qilingan bo‘lib, u o‘quvchilarning onlayn o‘qish savodxonligini 

baholashga mo‘ljallangan. Internet o‘quvchilar uchun ma’lumotlar olishning boshlang‘ich 

yo‘li hamda maktab fanlari doirasida izlanishlar olib borish uchun markaziy manba 

hisoblanadi. PIRLS dasturida qatnashuvchi mamlakatlar soni yildan yilga ko‘payib 

bormoqda. Masalan, dasturda 2001-yilda 35 ta mamlakat qatnashgan bo‘lsa, 2006- yilda 

40 ta, 2011-yilda 45 ta, 2016-yilda 50 ta mamlakat va navbatdagi 2021-yilda o‘tkaziladigan 

tadqiqotda 60 ta mamlakatning ishtirok etishi rejalashtirilgan. 2016-yilda tadqiqotga 

Rossiya Federatsiyasining 42 ta hududidan 206 ta umumiy o‘rta ta’lim maktabi va 4577 ta 

boshlang‘ich sinf o‘quvchilari jalb etilgan bo‘lib, tadqiqot natijalariga ko‘ra Rossiya 

Federatsiyasi dunyo bo‘yicha birinchi o‘rinni egallagan. O‘qish savodxonligi 

o‘quvchilarning ilmiy va shaxsiy muvaffaqiyatini o‘sishi uchun asos bo‘lib xizmat qiladi, 

shuningdek, PIRLS ta’lim sohasida olib borilayotgan siyosatning muvaffaqiyatga ta’sirini 

baholash uchun qimmatli vosita hisoblanadi.  

Xalqaro tadqiqotlar ta’lim sohasidagi milliy tadqiqotlarni sifatli o‘tkazishga ijobiy 

ta’sir ko‘rsatadi. So‘nggi yillarda mamlakatimizda amalga oshirilayotgan islohotlar 

natijasida ulkan iqtisodiy o‘sish ko‘rsatkichlariga erishilayotganligi barcha sohalarda 

malakali kadrlar va yetuk mutaxassilarga bo‘lgan talabni yanada oshirmoqda. Bu o‘z-

o‘zidan o‘quvchilarimizning darslarga qiziqish xususiyatini oshirish va o‘qituvchilarning 

har tomonlama ta’limtarbiyaga e’tiborini kuchaytirishni talab etadi. Yuqoridagi 

talablarning ta’lim tizimi uchun juda muhim ekanligi, aksariyat xorijiy davlatlardagi kabi 



 

ta’lim va fan sohalari rivojlanishini baholash va monitoring qilish orqali ta’lim sifatini 

oshirishga qaratilgan ilg‘or tajribalarni sohaga jalb qilish kerakligini anglatadi. 

Boshlang‘ich ta’lim pedagoglari oldida turgan dolzarb muammolardan biri, 

o‘quvchilarni xalqaro baholash dasturiga psixolgik tayorlashdir. Ularning ota-onalar ongini 

o‘stirish va  bu haqida tushunchalar berishdir. Bugungi kunda, qayd etilgan ishlarning 

davomi sifatida, qo‘shimcha o‘quv-metodik qo‘llanmalar, topshiriqlar to‘plami, 

axborotnoma, videodars va videoroliklar yaratish, shuningdek, tajriba-sinov jarayonlari 

uchun maxsus nazorat materiallarini tayyorlash ishlari olib borilmoqda. 

